
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Аршанскі раён 

 

Аршанскі раён быў акупіраваны ў сярэдзіне ліпеня 1941 года. Тры гады працягвалася 

акупацыя Аршаншчыны. За час акупацыі ў Оршы і раёне фашысты загубілі 37,4 тыс. чалавек. Было 

знішчана 25 % пабудоў у раёне і 75 % у горадзе. 

Супраць акупантаў у горадзе і раёне пачалі дзейнічаць падпольныя патрыятычныя групы, 

склаўся і набраў сілу партызанскі рух. Некалькі партызанскіх груп узніклі ўжо ў першыя месяцы 

акупацыі. На тэрыторыі раёна дзейнічалі 1-я і 2-я імя К. С. Заслонава, 16-я Смаленская, Багушэўская, 

Багушэўская (другога складу), «Звязда», імя А. Ф. Данукалава, Лёзненская, «Чэкіст» партызанскія 

брыгады, 5-ы, 10-ы, 20-ы ,12-ы Горацкі, І. Ф. Бяляева, Багушэўскі, «Трэці» партызанскія атрады, 

партызанская група «Артур». 

Фронт стаяў за 40 км ад Оршы амаль 10 месяцаў. Групоўка нямецкіх войск у сладзе 63 дывізій 

і 6 брыгад, у якіх налічвалася 1,2 млн чалавек, супрацьстаяла нашым войскам. На аршанскім 

напрамку нямецка-фашысцкім камандаваннем быў створаны рубеж абароны глыбінёй да 45 км. 

Фашысты лічылі гэты рубеж непераадольным. Задачай першага этапу аперацыі па разгроме 

нямецка-фашысцкіх войск у Беларусі з’яўлялася вызваленне Віцебска і Оршы.  

Аршанскі раён вызвалены ў канцы чэрвеня 1944 года войскамі 3-га і 2-га Беларускіх франтоў 

у ходзе праведзеных на першым этапе аперацыі «Баграціён» Віцебска-Аршанскай і Магілёўскай (23–

28.06) наступальных аперацый.  

У ходзе Віцебска-Аршанскай (23–28 чэрв. 1944 г.) наступальнай аперацыі войскі 3-га 

Беларускага фронту вызвалілі Оршу. У вызваленні Аршанскага раёна ўдзельнічалі 84-я (ген.-маёр 

Г. Б. Петэрс), 16-я (ген.-маёр Я. В. Рыжыкаў) гвардзейскія стралковыя дывізіі 36-га гвардзейскага 

стралковага корпуса (ген.-маёр П. Р. Шафранаў); 4-я (палк. А. А. Лосік), 25-я (палк. С. М. Булыгін), 

26-я (палк. С. К. Несцераў) гвардзейскія танкавыя брыгады; 4-я гвардзейская мотастралковая 

брыгада (падпалк. М. С. Анціпін) 2-га гвардзейскага танкавага корпуса (ген.-маёр А. С. Бурдзейны); 

35-ы асобны гвардзейскі цяжкі танкавы полк (палк. І. І. Лушпа), 63-і асобны гвардзейскі танкавы полк 

прарыву (палк. І. М. Дагіліс), 345-ы (палк. В. І. Конанцаў) і 348-ы (падпалк. А. І. Міронаў) гвардзейскія 

цяжкія самаходныя артылерыйскія палкі; 34-я легкая (палк. Д. М. Гнатышын), 53-я арудзійна-

гарматная (палк. І. Д. Навадранаў), 60-я гаўбічная (палк. С. М. Пятроў), 93-я цяжкая гаўбічная 

(падпалк. В. М. Несцяровіч) і 102-я гаўбічная вялікай магутнасці (падпалк. В. Р. Паўлікаў) 

артылерыйскія брыгады 20-й артылерыйскай дывізіі прарыву (ген.-маёр М. П. Белякоў); 1-я 

гвардзейская знішчальная супрацьтанкавая артылерыйская брыгада (палк. П. І. Піліпенка)  

11-й гвардзейскай арміі; 88-я (Ф. Т. Каўтуноў), 192-я (палк. А. М. Кавалеўскі), 173-я (палк. С. 

Я. Клімахін), 331-я (ген.-маёр П. П. Берастаў) стралковыя дывізіі 71-га стралковага корпуса (ген.-

лейт. П. К. Кашавой); 220-я (палк. В. А. Палявік), 352-я (ген.-маёр М. М. Стрыжэнка) стралковыя 

дывізіі 36-га стралковага корпуса; 213-я танкавая брыгада (палк. А. В. Цынчэнка), 926-ы (падпалк. А. 

М. Хухрын), 1445-ы (падпалк. І. Д. Фядотаў) самаходныя артылерыйскія палкі;  

14-я гвардзейская арудзійная артылерыйская брыгада (палк. М. Н. Хасін) 4-й цяжкай 

артылерыйскай дывізіі, 40-я армейская артылерыйская брыгада (палк. С. Ф. Фядотаў); 43-я 

знішчальна-супрацьтанкавая брыгада (палк. І. І. Кій), 31-я інжынерна-саперная брыгада (палк. М. Э. 



Праневіч) 31-й арміі; 1-я паветраная армія (ген.-лейт. М. М. Громаў) і авіяцыя дальняга дзеяння (ген.-

маёр авіяцыі А. Я. Галаванаў) 3-га Беларускага фронту і інш.  

41 часці і злучэнню, якія адзначыліся пры вызваленні, прысвоены ганаровыя найменні 

«Аршанскіх». 

У БОЙ ІШЛІ ГВАРДЗЕЙЦЫ 

 

Стаяць дрэвы ў жалобным маўчанні, спіць пасёлак Арэхаўск на Аршаншчыне. Не спіць толькі 

салдат над брацкай магілай насупраць Дома культуры Беларускай ДРЭС, дзе пахаваны каля 400 

салдат, сяржантаў і афіцэраў Савецкай Арміі, якія аддалі сваё жыццё за гэту цішыню, за наша 

шчасце. Хто гэтыя воіны? Такое пытанне часта задаюць жыхары Арэхаўска. 

А было гэта так. 

Восенню 1943 года лінія фронту 11-яй гвардзейскай арміі (камандуючы генерал-лейтэнант. 

Кузьма Мікітавіч Галіцкі) працягнулася па рацэ Вярхіта да возера Казённае, праз востраў Юр’еў 

(торфапрадпрыемства «Асінторф»), вёскі Новае Сяло і Кіраёва да сівога Дняпра. Дзевяць месяцаў 

стаяў тут фронт. 

Выкарыстоўваючы ўзгоркавую і балоцістую мясцовасць, гітлераўцы ўзвялі моцную сетку 

абаронных збудаванняў. 78-я штурмавая дывізія, якая лічылася адной з лепшых у фашысцкай арміі, 

акапалася на аўтамагістралі Масква – Мінск непадалёку ад чыгуначнай станцыі Асінаўка.  

У 6 гадзін 23 чэрвеня 1944 года пачалася моцная артылерыйская і авіяцыйная апрацоўка 

варожай абароны. У паласе наступлення на адзін кіламетр прыпадала больш 100 гармат і мінамётаў. 

Артылерыя працавала бесперапынна 2 гадзіны 50 мінут. 

11-я, 31-я, 26-я, 84-я і 16-я гвардзейскія стралковыя дывізіі перайшлі ў наступленне пры 

моцнай падтрымцы авіяцыі. 

На вышыні 191,6 паміж вёскамі Петрыкі і Новая Зямля гвардыі радавы 247-га гвардзейскага 

стралковага палка Аляксандр Мікалаевіч Васільеў паўтарыў подзвіг Аляксандра Матросава. Яму 

было тады 19 год. 

Воіны 16-й гвардзейскай стралковай дывізіі, авалодаўшы вёскай Кіраёва, сустрэлі моцнае 

супраціўленне гітлераўцаў. Тут вызначылася ў баі Ганна Нікандрава. 426-ы гвардзейскі стралковы 

полк штурмаваў апорны пункт ворага. Фашысты адкрылі моцны агонь. Савецкім воінам прыйшлося 

залегчы. 

Ганна Аляксееўна Нікандрава, камсорг батальёна, узняла байцоў у атаку і кінулася на штурм 

траншэі праціўніка. Завязаўся рукапашны бой. Восем разоў былі адбіты контратакі фашыстаў. У 

гэтым баі загінула Герой Савецкага Саюза Ганна Нікандрава. 

На ўчастку фронту 31-ай і 26-ай гвардзейскіх стралковых дывізій у раёне 

торфапрадпрыемства «Асінторф» абарона гітлераўцаў была прарвана па фронту да чатырох, а 

ўглыб – да 6 кіламетраў.  

Рота аўтаматчыкаў 26-й дывізіі пад камандаваннем старшага лейтэнанта Суфія Хазіевіча 

Суф’янава, башкіра па нацыянальнасці, вызваляючы пасёлак № 2, уварвалася ў траншэі, дзе было 

знішчана да 100 варожых салдат і 26 узята ў палон. Асабіста Суф’янаў знішчыў 6 гітлераўцаў. 

Праз Асінаўскія балоты наступаў 95-ы гвардзейскі полк 31-й дывізіі. Пятая рота, вядучы бой 

на поўдзень ад урочышча «Верацейскі мох», набліжалася да пятага пасёлка торфапрадпрыемства 

«Асінторф». Раптам варожы кулямёт з дзота перагарадзіў шлях байцам. У гэты рашаючы момант 

украінец малодшы лейтэнант Васіль Ануфрыевіч Ільчанка і татарын сяржант Барый Ганеевіч 



Шаваліеў, не задумваючыся, кінуліся на амбразуру. В. А. Ільчанка і Б. Г. Шаваліеў пасмяротна 

ўзнагароджаны ордэнамі Айчыннай вайны 1-ай ступені. 

На досвітку з лесу, размешчанага па абодва бакі вузкакалейнай чыгункі Асінторф – 

БелДРЭС, нашы войскі пачалі наступленне. Фашысты кінулі ў бой у раёне Арэхі – Выдрыца з мэтай 

ліквідацыі прарыву нашых войск свае апошнія рэзервы. Вораг панёс вялікія страты і быў адкінуты 

назад, нягледзячы на тое, што ў контратацы ўдзельнічалі буйныя сілы танкаў і пяхоты. 

У баі пад Выдрыцай здзейсніў гераічны подзвіг гвардыі сяржант Рыгор Іванавіч Гарбуноў. 

Пасля абстрэлу нямецкай траншэі ён павёў сваіх байцоў у атаку. У гэты час ажыла варожая траншэя. 

Гарбуноў гранатай знішчыў трох фашыстаў. 

Калі на нашы пазіцыі рухалася 5 нямецкіх танкаў, то Гарбуноў загадаў прапусціць іх, а пяхоту 

расстраляць. Нашы артылерысты падбілі 2 танкі, астатнія павярнулі назад. Р. I. Гарбуноў 

процітанкавай гранатай падбіў адзін танк, а танкістаў расстраляў з аўтамата. Потым ён з байцамі 

захапіў другую траншэю праціўніка і ўтрымаў яе да прыходу сваіх. Узнагароджан ордэнам Чырвонага 

Сцяга. 

Да 14 гадзін перадавыя часці 1-ай гвардзейскай мотастралковай дывізіі з баямі прабіліся да 

Беларускай ДРЭС і Вялікага Арэхаўскага возера. У гэтых баях вызначыліся гвардзейцы 171-га 

стралковага палка пад камандаваннем капітана С. С. Малахава. 

Цяжэй развівалася наступленне 26-й і 84-й гвардзейскіх стралковых дывізій на паўднёвым 

участку фронту, дзе яны пасля прарыву абароны праціўніка не змаглі 23 і 24 чэрвеня выйсці на 

аператыўную прастору. 

Радавы 77-га гвардзейскага стралковага палка 26-ай дывізіі Юрый Васільевіч Смірноў, 

удзельнічаючы 24 чэрвеня ў танкавым дэсанце пры прарыве варожай абароны, быў цяжка паранены 

і захоплен у палон ля вёскі Шалашына. Фашысты падверглі яго лютым катаванням, але гвардзеец 

не сказаў ні слова. Юрый Смірноў пасмяротна ўдастоены звання Героя Савецкага Саюза. 

25 чэрвеня ішоў бой за вёску Селішча Аршанскага раёна. Суфій Суф’янаў павёў сваіх 

гвардзейцаў у атаку, імклівым ударам паставіў ворага пад пагрозу акружэння. Гітлераўцы адступілі, 

пакінуўшы больш 50 забітых і многа ўзбраення. 

За ўдзел у прарыве магутнай абароны ворага на аршанскім напрамку старшы лейтэнант 

С. X. Суф’янаў быў узнагароджан ордэнам Чырвонага Сцяга. 

К канцу дня 26-я дызізія выйшла на перакрыжаванне дарог Масква – Мінск і Віцебск – Орша, 

а войскі 83-яй гвардзейскай стралковай дывізіі вызвалілі пасёлак Высокае. 

У 6 гадзін 26 чэрвеня, вызваліўшы каля чыгункі Віцебск – Орша вёску Свістуны, 2-гі 

гвардзейскі танкавы корпус у 15 гадзін перакрыў аўтамагістраль Масква–Мінск і апынуўся ў тыле 27-

га армейскага корпуса ворага. Шлях да адступлення на Мінск быў фашыстам закрыты. 

Так праходзіў прарыў абароны праціўніка войскамі 11-й гвардзейскай арміі ў Беларускай 

аперацыі 23–26 чэрвеня 1944 года. 

Б. Шалуха 

 


